
Аңлатма язуы

    Илебез мәгариф системасында зур үзгәрешләр бара. Укытучылар һәм укучылар алдына куелган таләпләр көннән-көн  катлаулана һәм катгыйлана.

    Урта мәктәпне тәмамлаучы яшьләр татар әдәби теленең сөйләмә һәм язма формасыннан иркен файдалана белергә тиешләр. Бу исә күргән, ишеткән һәм укыганың турында сөйли һәм яза белү, җыелышларда, фәнни-гамәли конференцияләрдә чыгыш ясау, тема буенча план төзү, фәнни эшләр, сочинениеләр, изложениеләр, рефератлар, рәсми эш кәгазьләре  яза белү  дигән сүз.
     Тел дәресләрендә укучылар төрле мөстәкыйль эшләр башкаралар: тел күренешләрен таблицалар, плакатлар, дәреслектәге күнегүләр өстендә күзәтәләр; тел фактларын бер-берсе белән  чагыштыралар, капма-каршы куеп карыйлар; сүз һәм җөмләләрне төрле яктан тикшерәләр; грамматик категорияләр турында гомумиләштерергә өйрәнәләр, кагыйдәләр чыгаралар; иң әһәмиятле якларны  аерып күрсәтәләр.
      Бүгенге  көн   укучысы  олимпиадаларга  әзерләнгән вакытта дәрестә алган белемнәр белән генә канәгатьләнеп  калмыйча, күбрәк мөстәкыйль эшләсен. Ә мөстәкыйль эшләү күнекмәләрен  укучыларда яшьтән үк үстерергә  кирәк. Монда инде төп рольне укытучы уйный.
     Тәкъдим ителә торган “Укучыларны олимпиадага әзерләү” дип аталган әлеге махсус курсның эчтәлеге дә укучыларда мөстәкыйль эшли белү күнекмәләре булдыруга юнәлдерелгән.
     Курсның максаты итеп, укучыларга мөстәкыйль сүз төркемнәре турында тирән белем бирү; үз фикерләрен телдән, шулай ук язма формада логик яктан эзлекле, җыйнак һәм төгәл итеп бирә алу осталыгы һәм күнекмәләре белән коралландыру; яшь буынны үзлегеннән белем алуга әзерләү; укучыларга һөнәр сайлауга юнәлеш бирү  алынды.
      Махсус курсның  бурычлары: 
-   укучыларга мөстәкыйль сүз төркемнәре  турында тирән белем бирү;

- сүз төркемнәренең  үзенчәлекләре, стилистик кулланылышлары, аларга морфологик анализ ясау буенча  белемнәрен  тирәнәйтү;

- укучыларның сәнгатьле уку һәм текст өстендә эшли белү күнекмәләрен камилләштерү;

-  өйрәнелгәннәрне терәк схемаларга күчерә һәм алардан оста файдалана  белү күнекмәләрен ныгыту;
-  балаларның  логик фикерләү  сәләтен үстерү;

-  ныклы  орфографик һәм пунктуацион күнекмәләр формалаштыру.
Курсны өйрәнүдән көтелгән нәтиҗә:
- мөстәкыйль сүз төркемнәре турында алган теоретик белемнәрне гамәлдә уңышлы куллана белү;

- эзләнү, фикер алышу нәтиҗәсендә мөстәкыйль сүз төркемнәрен гомумиләштереп, терәк схемаларга күчерергә өйрәнү;

- эзлекле фикер йөртә белүче, олимпиадаларда мәктәп һәм шәһәр данын якларлык укучылар әзерләү.
      Махсус курс программасы 8-11 нче сыйныф укучылары өчен 9 сәгатькә исәпләп  төзелде. 
      Программаны Бердәм республика имтиханына әзерләнгәндә дә файдаланырга мөмкин, чөнки БРИга әзерләнү өчен татар теленең барлык  бүлекләре буенча өйрәнелгәннәрне гомумиләштереп кабатлау зарур. Ә  махсус курс программасы мөстәкыйль сүз төркемнәре  турында алган белемнәрне искә төшерергә, ныгытырга мөмкинлек бирә.
    Шулай ук профильле  укытуга күчү – Россиядә модернизацияләүнең иң мөһим юнәлеше. Әлеге программа материаллары филология һәм журналистика факультетларына укырга керергә теләүче укучылар һәм алар  белән  эшләүче укытучылар  өчен дә уңышлы ярдәмлек булыр.
Махсус курсның  тематик планы
	№


	         Тема
	Сәгать
саны
	         Эш төрләре

	1.

	Кереш. Мөстәкыйль сүз төркемнәренең  лексик мәгънәсе, морфологик билге-ләре, синтаксик функцияләре.
	1
	Лекция, әңгәмә, таблица өстендә эш, 

текст өстендә эш; терәк схема төзү



	2.

	Исем. Конкрет һәм абстракт исемнәр.  Лексик мәгънәсе, грамматик билге-ләре, синтаксик функцияләре.
	1
	 Таблица, текст,  перфокарта өстендә эш; 

терәк схема төзетү, ”Шарлы” зачет 

сорауларына җавап бирү; морфологик-

синтаксик анализ ясау. Тест сораулары 

төзетү.



	3.

	Сыйфат, аның лексик мәгънәсе, грамматик билге-ләре, исемләшүе.
 
	1
	Әңгәмә. Текст өстендә эш. Сыйфатларның

антонимнарын, синонимнарын табу.

”Шарлы” зачет сорауларына җавап бирү,

 морфологик анализ ясау. “Укучы нинди 

булырга тиеш?” Кешене характерлаучы 

сыйфатларга нигезләнеп, хикәя төзү.

	4.

	Сан һәм аның төр-кемчәләре. Лексик мәгънәсе, грамма-тик билгеләре, син-таксик функция-ләре.  Гарәп һәм рим цифрлары.

	1
	Әңгәмә, таблица  өстендә эш; 
 автобиография язу, эзләнү, дәлилләү; 

“Шарлы” зачет; морфологик-синтаксик 
анализ ясау. “Сан” темасына кроссворд төзетү.


	5.

	Фигыль һәм  аның төркемчәләре, фигыль юнәлеш-ләре, җөмләдә кул-ланылышы.

	1
	Таблица өстендә эш; әңгәмә; фигыльләр-нең  антонимнанарын ,  синонимнарын табу; “Шарлы” зачет;  терәк схема төзетү;
 морфологик-синтаксик анализ; тест сораулары төзетү.

	6.

	Алмашлык. Лексик мәгънәсе, грамма-тик билгеләре,
синтаксик функция-ләре.
	1
	Текст өстендә эш;  терәк схема төзетү; 

морфологик-синтаксик анализ. Грамматик КВН.


	7.

	Рәвеш һәм аваз ияртемнәре.  

 
	1
	Әңгәмә. Бирелгән рәвешләрне  кертеп 

җөмләләр төзү. Терәк схемалар төзетү.

Уен “Ни өчен шулай?” Аваз ияртемнәрен-нән фигыльләр ясау. Морфологик-син -
таксик анализ. Укучылардан тест сорау-лары төзетү.


	8.

	Мөстәкыйль сүз төркемнәрен гому-миләштереп кабат-лау. 
	1
	Терәк схема төзү. Уен “ Ни  өчен шулай?” 

Компьютерда тест сорауларына җавап
бирү.

	9.
	Йомгаклау дәресе. “Тамчы-шоу” интеллектуаль уенын үткәрү.
	1
	“Кем тизрәк?” (теоретик белемнәрне тикшерү ), тәкъдим ителгән сүздән сүзләр аерып чыгару, аларның сүз төркемнәрен билгеләү. Мәкальләрне дәвам итү. Хатын-кыз исеме кулланылган 10 җыр исемен атау. Саннар кергән 10 табышмак әйтү. Антоним исемнәргә нигезләнгән  әсәр исемнәрен атау.   

	                Барлыгы : 9 сәгать


Программаның эчтәлеге

1. Кереш. Мөстәкыйль сүз төркемнәренең  лексик мәгънәсе, морфологик билгеләре, синтаксик функцияләре. (1 сәг.)

Мөстәкыйль сүз төркемнәрен аларның  лексик  мәгънәсе, морфологик билгеләре, синтаксик функцияләре буенча аера белергә өйрәтү. Тексттан 
 мөстәкыйль сүз төркемнәрен билгеләү. Һәр мөстәкыйль сүз төркемен гомумиләштерү, аны таблица ярдәмендә күрсәтү. Терәк схема сызу.
2. Исем. Конкрет һәм абстракт исемнәр.  Лексик мәгънәсе, грамматик билгеләре, синтаксик функцияләре. (1 сәг.)

Исемгә хас билгеләрне дәлилли белү. Исемнәрне тартым белән, тартымлы исемнәрне  килеш  белән төрләндерү, рус теленнән һәм аның аша башка телләрдән кергән  исемнәрдә тартым һәм килеш кушымчаларын дөрес язу. Исемнәрнең җөмләдә кулланылышын перфокартада күрсәтү. Терәк схема төзү, тест сораулары төзетү. “Шарлы” зачет сорауларына җавап бирү; морфологик-синтаксик анализ ясау.
3.  Сыйфат, аның лексик мәгънәсе, грамматик билгеләре, исемләшүе. (1 сәг.)

Сыйфат, аңа хас билгеләр, сыйфатларның  ясалышы; синоним һәм антоним сыйфатлар; сыйфатларның җөмләдә кулланылышы турында мәгълүмат бирү. Кешене характерлаучы сыйфатларга нигезләнеп, “Укучы нинди булырга тиеш?” дигән темага хикәя язу. Сыйфатларның синонимнарын, антонимнарын табу. “Шарлы” зачет сорауларына җавап бирү. Морфологик анализ ясау.
4. Сан һәм аның төркемчәләре. Лексик мәгънәсе, грамматик билгеләре, синтаксик функцияләре.  Гарәп һәм рим цифрлары. (1 сәг.)
Таблица өстендә эш. Санга хас билгеләрне дәлилләү Тәртип санын белдергән рим  цифрларыннан соң сызыкча да, -нче/-нчы кушымчасы да куелмавы, текстта гарәп һәм рим цифрларының  баш хәреф зурлыгында  язылуы турында  искәртү.  “Шарлы” зачет сорауларына җавап бирү. Морфологик-синтаксик анализ ясау. “Сан” темасына кроссворд төзетү.
5. Фигыль һәм аның төркемчәләре, фигыль юнәлешләре, җөмләдә кулланылышы. (1 сәг.)
“Шарлы” зачет сорауларына җавап бирү. Фигыльләрдә басымны дөрес кую; хәзерге заман хикәя фигыль формаларын үткән заманда булган вакыйгалар турында хәбәр иткәндә файдалана белү. Фикерне төгәлрәк бирү максатыннан синоним, антоним фигыльләр куллану; Морфологик-синтаксик анализ ясау. Укучылардан тест сораулары төзетү.
6. Алмашлык. Лексик мәгънәсе, грамматик билгеләре, синтаксик функцияләре. (1 сәг.)
Алмашлыкларны җөмләдә дөрес куллану, сөйләмдә билгеләү, билгесезлек алмашлыкларыннан урынлы  файдалану; текстны төрле зат исеменнән сөйләү. Текст өстендә эш. Терәк схема төзү; морфологик-синтаксик анализ ясау. Грамматик КВН.
7. Рәвеш һәм аваз ияртемнәре. (1 сәг.) 

Рәвеш төркемчәләрен гомумиләштерә белү, рәвешләрнең ясалышы, җөмләдә кулланылышы; рәвеш функциясендә килгән сыйфатлардан файдалану үзенчәлекләре. Аваз ияртемнәреннән сүзләр ясау. Терәк схемалар төзү, гомумиләштерә белү. Укучылардан тест сораулары төзетү.
8. Мөстәкыйль сүз төркемнәрен гомумиләштереп кабатлау. (1 сәг.)
 Грамматик категория һәм күренешләрнең иң әһәмиятле билгеләрен ачыклау, алар арасындагы охшашлыкны һәм аерымлыкны таный белү; өйрәнелгәннәрне гомумиләштерү. Терәк схема төзү. Компьютерда тест сорауларына җавап бирү.
9. Йомгаклау дәресе. “Тамчы-шоу” интеллектуаль уенын үткәрү.
 (1 сәг.)
“Кем тизрәк?” (теоретик белемнәрне тикшерү), файдаланмагансыз сүзеннән сүзләр аерып чыгару, аларның сүз төркемнәрен билгеләү. Мәкальләрне дәвам итү. Хатын-кыз исеме кулланылган 10 җыр исемен атау. Саннар кергән 10 табышмак әйтү. Антоним исемнәргә нигезләнгән әсәр исемнәрен атау.   
Әдәбият исемлеге
Укучылар өчен  әдәбият

1. Абдрәхимова Я.Х. Татар теленнән мөстәкыйль эшләү өчен күнегүләр. –Казан: Мәгариф, 2005.
2. Максимов Н.В. Урта мәктәптә татар теле укыту. Фонетика. Морфология. – Казан: Мәгариф, 2004.

3. Максимов Н.В. Татар теленнән тестлар. – Казан: Мәгариф, 2002.
4. Харисов Ф.Ф., Харисова Ч.М. Татар теленнән күнегүләр һәм тестлар. – Казан: Яңалиф, 2006.
5. Харисова Ч.М. Татар теле. Теория, күнегүләр, тестлар. – Казан: Мәгариф, 2006.
Укытучылар өчен әдәбият

. 
1. Максимов Н.В. Урта мәктәптә татар теле укыту. Фонетика. Морфология. – Казан: Мәгариф, 2004.

2. Максимов Н.В. Татар теленнән тестлар. – Казан: Мәгариф, 2002.
3. Маннапов Ш.М. Әти урманы. – Казан : Татар. кит. нәшр., 1979.

4. Нигъмәтуллов М.М. Хәзерге татар әдәби теле. Морфология. Күнегүләр җыентыгы. – Алабуга: АДПУ нәшр., 2002.

5. Олимпиадага әзерләнү өчен ярдәмлек (татар теле). / Төз. Ә.Ш. Юсупова, Э.Н. Федорова. – Казан: РИЦ “Школа”, 2005.

6.Сафиуллина Ф.С., Зәкиев М.З. Хәзерге татар әдәби теле. – Казан: Мәгариф, 2002.

7. Сборник правил по татарскому языку для русскоязычных учащихся. / Авт.-сост. Р.С. Нурмухаметова. – Казань: Гыйлем, 2008.
8. Татар граммтикасы. 3томда, Т. II. – Мәскәү: Инсан, Казан: Фикер, 2001.

9. Татар теленнән 222 тест. / Төз. Х.Х. Сәлимов. – Казан: Яңалиф, 2005. 

10. Төп һәм урта (тулы) гомуми  белем бирү мәктәпләрендә татар телен укы-туда көтелгән нәтиҗәләр һәм бәяләү. – Яр Чаллы, 2004.

11. Шакирова Г.Ә. Татар теле һәм әдәбияты: Керү имтиханнарына әзерләнү программасы. – Түбән Кама: ТКМИның “Чишмә” нәшр., 2003. 
12. Шәмсетдинова Р.Р. Татар теле: Күнегүләр. Анализ үрнәкләре. Тестлар. – Казан: Татар. кит. нәшр., 2005.
                          Кушымта

                                                                                                   1 нче дәрес
Кереш  дәрес буенча

Текстны сәнгатьле укыгыз, таблицага  нигезләнеп, һәр сүзнең өстенә нинди сүз төркеменә керүен языгыз. Мөстәкыйль сүз төркемнәрен язып алыгыз, лексик мәгънәсе, морфолгик билгеләре, синтаксик функцияләре буенча характеристика бирегез.
                                                    Колак әдәпләре
    Колакларыгызны яман сүзләр  ишетүдән саклагыз, гайбәт вә яла кебек шәригатьтә хәрәм булган сүзләрне тыңламагыз, әгәр дә боларны сөйләүче бөек кешеләр булса, риза түгеллегегезне йөзегез белән белдереп тик утырыгыз.

    Зарар булмаслыгын  белсәгез – бер читкә китеп вә мәҗлестән чыгып утырыгыз, әгәр дә иптәшләрегез булса, әдәпле генә үгетләгез, “һәркемдә бер төрле кимчелек булыр, безнең кимчелегебез, бәлки тагын да артыктыр” дигән кебек сүзләр әйтегез, әгәр дә кечеләр булса, шәфкатьле генә тыегыз!

  Олуг вә авыр алкалар асып, колакларыгызны бозмагыз яки бөтенләй кимәгез. Кирәк булмаганда, һава керүдән туктатыр дәрәҗәдә калын шәлләр урап утырмагыз!

   Каты тавышлар колакка зарарлы булганы өчен, мөмкин кадәр ерак торыгыз, кирәк булмаганда вә яки табиб кушмаганда колакларыгызга мамык тутырып йөрмәгез!                                             
Таблица №1

Сүз төркемнәре

	№
	Сүз төркеме
	Лексик мәгъ-нәсе
	Морфологик билге-се
	Синтаксик функ  циясе

	1

2

3

4

5

6

7


	Исем

Сыйфат

Рәвеш

Сан

Алмашлык

Фигыль
Аваз ияртем-нәре

	предмет

предмет билге-се

эш-хәл яки бил-генең билгесе

предметларның саны, тәртибе

исем, сыйфат, рәвеш, сан мәгъ нәләрен гомуми төстә белдерә

эш, хәл, хәрәкәт

төрле тавыш-ларга охшатып ясалган сүзләр
	килеш, тартым, сан

төрләнми (дәрәҗә-асыл сыйфатларда
төрләнми

төрләнми, исем уры  нына килсә, исем кебек төрләнә

кайсы сүз төркемен алыштырса, шуның  кебек төрләнә

барлык- юклык, дә- рәҗә, заман,зат-сан,  дәрәҗә, юнәлеш

фигыль ясауда кат-нашалар

	ия, хәбәр, тәмам лык, аергыч, хәл

аергыч, хәбәр, хәл

хәл, хәбәр, аер-гыч

аергыч, хәл,хә-бәр, ия

алмаштырган сүз төркеме функциясен үти
хәбәр,аергыч, ия, тәмамлык

 күбрәк фи-гыльгә ияреп ки-лә, хәл, аергыч,


                                                                                                           Кушымта
                                                                                                           2 нче дәрес
Исем

    Төшеп  калган хәрефләрне  куеп языгыз
    Илсөяр йолдызлар...  озаклап  карап торды да,  көянтә- чиләг...  алып, яр... таба китте. Яр... төшеп бераз баргач та, бер бик салкын, бик тәмле чишмә бар.

Илсөяр, шул  чишмә...  төшеп,  чиләкләре...  су  алды. Әкрен генә менде  һәм  будка...  бераз  читтәрәк  учак  кабызып җибәрде. Зур чәйнек...  су  тутырып кайнарга  куйды. Коры  чыбык- чабак тиз арада  чатыр- чотыр килеп  янарга тотынды.  Дөрләп  янган учак...  тирә - як... көйгән чәер исе  таралды. Илсөяр, учак...  тагын  бер-ике  агач  салды да,  тау...  карап, бик озак  моңаеп   утырды.

    Бирем.

1.Баш килештәге исемнәрнең җөмләдәге функцияләрен перфокартада  күрсәтергә.

2. 5 исемгә морфологик- синтаксик анализ  ясарга.

3. Тартымлы  исемнәрне  табарга, килешләрен күрсәтергә, ике  исемне ки-лешләр белән төрләндерергә.

4. Терәк схема төзү

5.”Шарлы”  зачет  сорауларына җавап бирү 
	Җөмлә кисәкләре
	1
	2
	3
	4
	5
	6
	7
	8
	9
	10
	11

	  ия
	
	
	
	
	
	
	
	
	
	
	

	  аергыч
	
	
	
	
	
	
	
	
	
	
	

	  тәмамлык
	
	
	
	
	
	
	
	
	
	
	


                                                                                                        Кушымта

“Исем” темасы буенча терәк схема
                                              Исем
  Килеш
                              Белдерә                                                       Тартым                                                                                                                                                                                                                                                                                                               
Б.к.   бала                                                                                            Берлек сан
И.к.  баланың                                                                                     I з. Балам  

Ю.к. балага                      1.Предмет                                                 IIз. Балаң       

Т.к.   баланы                    (нәрсә?)- шәм                                            IIIз. Баласы                                      
Ч.к.   баладан                   2.Предмет-                                               Күплек сан                                    

У-в.к  балада                   сыз төшенчә                                                Iз.Балабыз                                      

                                         (нәрсә?)- хыял                                             IIз.Балагыз

                                          3.Зат                                                            IIIз.Балалары

                                         (кем?) – аучы   

                                                 Төрләнә


Берлек                   Күплек                             Ялгызлык                   Уртаклык
агач                     агачлар                                Харис                            малай

әни                       әниләр                                 Казан                             шәһәр

урам                     урамнар                               Кама                              елга

                                  Ясалышы

                      1.Тамыр ис. – арыш, дус 

                      2. Ясалма ис. - дуслык, көрәк

                      3. Кушма ис. -  тимераяк, карабодай

                      4. Парлы ис. -  җир- су, күрше –күлән

                      5. Тезмә ис. -  каен җиләге , Зөһрә йолдыз

                      6. Кыскартылма ис. – КДУ, агитбригада

Исем сүз төркеме буенча “шарлы “  зачет сораулары
1. Исем нинди сүз төркеменә керә?

2.Исемгә билгеләмә бирегез.

3. Исем төрләнә торган сүз төркемеме?

4. Ул нәрсә белән төрләнә?

5. Нинди исемнәр ялгызлык исемнәр дип атала?

6. Ялгызлык исемнәргә нинди исемнәр керә, алар ничек языла?

7.  Уртаклык исемнәргә билгеләмә бирегез, мисаллар китерегез.

8.Уртаклык исемнәр ничек языла?

9. Исемнәрнең күплек саны ничек ясала?

10. Берлек санның аффикслары бармы?

11. Исемнәр килешләр белән төрләнәме?

12. Татар телендә ничә килеш бар, аларның функцияләре нинди?

13. Килешләрнең сорауларын санагыз.

14.Исемнәрнең  тартым белән төрләнеше дип нәрсәгә әйтәбез.

15. Рус телендә тартым категориясе бармы?

16. Тартымлы исемнәр килеш  белән төрләнәме?

17. Исемнәр ясалышлары буенча ничә төргә бүленә?

18. Ясалма исемнәр ничек ясала?

19. Исем ясаучы актив кушымчаларны санагыз.

20. Тезмә сүзләргә мисаллар китерегез, ясалышын аңлатыгыз.

21. Кушма исемнәрнең компонентлары нинди сүзләрдән тора? Алар ничек языла?

22. Кыскартылма исемнәргә мисаллар китерегез, ясалышларын аңлатыгыз.

23. Кайсы кушымчалар исемгә иркәләү- кечерәйтү мәгънәләре өстиләр?

24. Исем нинди җөмлә кисәкләре булып килә?

25. Иялек килешендәге исем нинди җөмлә киәге булып килә?

26. Баш килештәге исемнәр нинди җөмлә кисәкләре булып килә?

27. Төшем килешендәге исем нинди җөмлә кисәге булып килә? Мисаллар китерегез.

28. Исем ясагыч  кушымчаларның  иң активлварын  әйтегез

29. Исемнәрнең  лексик  мәгънәсе

30. Дифтонгка  беткән сүзләргә тартым кушымчалары ялганганда, дифтонгның  соңгы  у  яки  ү  авазы нинди хәреф белән бирелә?

31. –ль , -ие , -ия  гә  беткән алынма сүзләргә  тартым кушымчаларының нинди төре ял- гана?

                                                                                                                                 Кушымта

                                                                                                              3 нче дәрес
                                              Сыйфат
  1. Түбәндәге сыйфатларны кулланып, “Укучы нинди булырга тиеш?” дигән темага сочинение язарга.

    Сыйфатлар:  намуслы, ышанычлы, җитди, гади, гадел, тырыш, эшчән, эшлекле, хезмәт сөючән, акыллы, сәләтле, талантлы, тәрбияле, әдәпле, тыйнак, сабыр, юмарт, тотнаклы, тыныч, уяу, сизгер, хөрмәтле, белемле, илтифатлы, алдынгы, кыю, эчкерсез, игътибарлы.

2.  Бирелгән  сыйфатларның  антонимнарын  язарга : сай, яшь, вак, зур, озын, кадерле, тырыш, көчле, юан, таза, җиңел, сәламәт, бай, сәләтле, җылы, йомшак, тонык, ак, усал.

3.  Бирелгән  сыйфатларның  синонимнарын табыгыз: эшчән,сабыр, тәрбияле, сөйкемле, акыллы, кайнар,  мәкерле, саф, кояшлы, ачык йөзле, җитез, сау, тупас, азат.

4.  Туры һәм күчерелмә мәгънәдә китерелгән сыйфатларны аерып языгыз

   Ачы алма, салкын караш, томанлы җавап, ачы тавыш,  салкын һава, томанлы көн, җылы сөт,тере куян, җылы сүз, тере малай, авыр йөк, көчле егет, авыр хәбәр, көчле укучы.

5. Сыйфатларның  асларына сызарга. 5 сыйфатка морфологик – синтаксик  анализ ясарга.

     Көз җитте. Явым-төшемсез көннәрдә кояш  әле матур гына җылыта, ләкин андый  җылы, коры көннәр бик сирәк булалар. Иртәләрен ап-ак  кырау төшә башлады. Агачлар саргайды, Хәер, имәннәр әле ямь- яшел, салкын яңгыр астында иңбашларын салындырып, юаш кына басып торалар. Ләкин өрәңгеләр, усаклар инде сап-сары, хәтта кып- кызыл  булдылар, әйтерсең лә кайнар ялкын чолгап  алды үзләрен. Ә  алмагачлар инде бөтенләй ялангач калдылар: бичараларның  шәрә ботакларыннан  салкын тамчылар  тамып  то-ралар. Ындырларда  чабагач  тавышлары ишетелә, сары  саламнар  өелеп тора; симез ак казлар иртән, тезелешеп, күлгә китәләр, кичен, тезелешеп, күлдән кайталар 

                                                                                                              Кушымта

                                                                                                              3 нче дәрес

                                       Терәк схема                                                       
                                       Сыйфат 
Сыйфат                                                            сыйфатланмыш

 кызыл                          Нинди?                       ромашка                         

 серле                            Кайсы?                       йомгак
 җырдагы                      Кайдагы?                   моң
                                           Дәрәҗәләре

  Чагыштыру                        Гади                        Артыклык
  кызылрак                                 кызыл                          җете кызыл
      таррак                                     тар                                үтә тар

                                                         
                                             Кимлек

                                                   кызгылт

               Ясалышы

1. Тамыр-  зәңгәр (чәчәк)
2. Ясалма – бәхетле (бала)

3.  Кушма -  тимеркүк ( ат)

4.  Парлы – аллы- гөлле (болын)

5.  Тезмә - кара күзле (кыз)

   Сыйфат темасы буенча « шарлы» зачет сораулары

1. Сыйфатка  билгеләмә бирегез.

2. Сыйфат төрләнә торган сүз төркемеме?

3.Сыйфат күбрәк кайсы сүз төркемен ачыклап килә?

4.Сыйфат ачыклап килгән исем ничек атала?

5. Сыйфат дәрәҗәләрен санагыз.

6. Чагыштыру дәрәҗәсенең күрсәткечләре.

7. Сыйфатның артыклык дәрәҗәсе ничек ясала?

8. Кимлек дәрәҗәсе ничек ясала?

9. Кимлек дәрәҗәсен ясаучы кисәкчәләр ничек языла?

10.Сыйфатлар кайчан исемләшә?

11.Исемләшкән сыйфатлар төрләнәме?

12.Сыйфатларның исемләшүенә мисаллар китерегез.

13. Сыйфат хәбәр булып килгәндә, аның сыйфатланмышы буламы?

14. Асыл һәм нисби сыйфатлар арасындагы  аерманы ничек аңлыйсыз?

15. Сыйфат предметның нинди билгеләрен белдерә?

16. Ясалышы буенча сыйфатлар нинди була?

17. Антоним сыйфатларга мисаллар китерегез.

18. Булдыклы сыйфатының синонимнарын әйтегез.

19. Сыйфат ясаучы кушымчаларны санагыз, мисаллар китерегез.

19. Кушма сыйфатларга мисаллар китерегез.

20.Нисби сыйфатларның  дәрәҗәләре буламы?

21. Кимлек дәрәҗәсендәге сыйфатларның кушымчалары ничек языла?

22. Сыйфат һәм рәвеш арасында нинди уртак һәм аермалы яклар бар?

23. Сыйфат нинди җөмлә кисәкләре булып килә?

24. Татар телендә башка телләрдән кергән сыйфатлар бармы? Мисаллар китерегез.

25. Синоним һәм антоним сыйфатлардан  нинди сыйфатлар ясала?

Кушымта
                                                                                                    4 нче дәрес
                                 Саннар

                  ( ничә?  күпме? никадәр? )

 цифр
              5                                                           V

         Гарәп                                                       рим
                                           биш
                                            сүз
                                Төркемчәләре

                                                            - микъдар
                                          - енче        - тәртип
                                          - әр            - бүлем
                                       -ләп            -  чама
                                          - әү             - җыю

Ясалышы

                                              Тамыр  - бер, туксан

Кушма  - унбер, унбиш

         Тезмә -    мең тугыз йөз илле

                                               Парлы  -  биш- алты

             Сан темасы буенча «шарлы» зачет сораулары 

1. Нинди сүз төркеме сан дип атала?
2.Сан төркемчеләре ничә?

3. Сан ачыклап килгән сүз ничек атала?

4. Нәрсә ул саналмыш?

5. Сан төркемчәләрен санагыз?

6. Микъдар санының сораулары.

7. Тәртип саны ничек ясала?

8. Тәртип санының сораулары.

9. Бүлем санының кушымчалары.

10.Чама санының сораулары.

11.Саннарның ясалыш ягыннан нинди төрләрен беләсез?

12. Саннарның дөрес язылышы кагыйдәләрен әйтегез.

13. Кайсы сан төркемчәсенең саналмышы булмый?

14. Төзелеше буенча саннар ничә төргә бүленә?

15. Тезмә сан составындагы кушма сан ничек языла?

16. Кушма саннарны санагыз.

17. Гарәп  цифрларыннан соң кушымчалар языламы?

18. Сан кайчан тартым, килеш белән төрләнә?

19. Рим цифрларыннан соң кушымчалар языламы?

20. Микъдар  саны белән ачыкланган исем һәрвакыт нинди санда килә?

21.Саналмыш белән бергә килгәндә сан килеш белән төрләнәме?

22. Сан нинди җөмлә кисәкләре булып килә?

23. Ике саныннан санның барлык төркемчәләрен ясагыз.

24. Вакыт чиген күрсәткән саннар ничек язылалар?

25.Җыю саны нинди сүз төркемен ачыклап килә?

                                                                                                             Кушымта

                                                                                                                               5 нче дәрес

1. 1 нче номерлы таблица өстендә эш.

2. Өзекне укырга. Фигыльләрнең төркемчәләрен билгеләргә, 6 фигыльгә морфологик- синтаксик анализ ясарга.

               Юк, әкият сөйләмим,
               Алдарга да теләмим.

               Борын заманда түгел,

               Мин яшәгән заманда

               Ерак- ерак яклардан,

               Мине эзләп, Казанга, 

               Беләсезме, кем килде?

               Сөйләсәм, шаккатырсыз.

               Ат дисәң- бик кечкенә,

               Кәҗә дисәң – сакалсыз.

               Сез әйтерсез: “Бу ни бу?”

               Мин әйтермен: “Пони бу”....

                                                      ( И. Юзеев)

3. Бирелгән фигыльләрнең синонимнарын язарга, мәгънә төсмерләрен  аңлатырга.
   Яшәү, үтенү, күнү, исбат итү, ярдәм итү, ярату, атау, аңлау, хөрмәтләү, котлау, тәмамлау, уйлау, сабыр итү, карау.

4. Бирелгән фигыльләрнең антонимнарын язарга. 

      Ал (бир), көл ( ела), бар (кайт), мен (төш), кил (кит), макта (хурла), утыр (бас), ят (тор), күтәр (төшер), тап ( югалт), сора (җавап бир), чистарт (пычрат), уян (йокла), куркыт ( тынычландыр), башла (бетер), ач (яп), ябык (тазар), куй (ташла), кил (кит). 
             Фигыль темасы буенча  “шарлы “ зачет

1. Ничә фигыль  төркемчәсе бар?

2. Затланышлы фигыльләрне санагыз .

3. Хикәя фигыль нинди мәгънә белдерә ? 

4. Хикәя фигыльнең ничә заманы бар ?

5.Хикәя  фигыль зат-сан белән төрләнәме?

6.Билгеле үткән заман хикәя фигыль нинди кушымчалар ярдәмендә ясала?

7.Билгесез үткән заман  нинди эш, хәл, хәрәкәт турында хәбәр итә?

8.Билгеле үткән заман хикәя фигыль  нинди сорауларга  җавап бирә?

9.Билгесез үткән заман хикәя фигыль нинди сорауларга җавап бирә?

10. Бер билгеле үткән заман хикәя фигыльне зат-сан белән төрләндерегез.

11.Кара, утыр, кер, эч фигыльләреннән хәзерге заман хикәя фигыльләр ясарга.

12.Бер билгесез үткән заман хикәя фигыльне зат-сан белән төрләндерегез.

13.Билгеле үткән заман хикәя фигыльнең барлык һәм юклык төренә мисаллар китерергә.

14.Билгесез үткән заман хикәя фигыльнең барлык һәм юклык төренә мисаллар китерергә.

15Билгеле һәм билгесез киләчәк заман хикәя фигыльләр арасында нинди аерма бар? 

16.Боерык  фигыльнең  нинди мәгънәләре  бар?

17.Боерык    фигыль  кайсы  затта  теләк  мәгънәсен  белдерә? 

18.II  зат  берлек  сандагы  боерык   фигыльнең  кушымчасы   бармы?

19.Шарт  фигыльнең  кушымчаларын  әйтегез.

20.Шарт   фигыль  зат-сан  белән  төрләнәме?

21.Шарт    фигыль  нинди  мәгънә   белдерә?

22.Затланышсыз  фигыльләрне   санагыз. 

23.Сыйфат  фигыль  рус  теленә  ничек   тәрҗемә  ителә?

24. Үткән заман сыйфат  фигыль белән үткән заман  хикәя фигыльләрне  ничек  аерырга  мөмкин?   

25.Хәзерге  заман  сыйфат  фигыльнең  ничә  төрле  формасы  бар?

26.Сыйфат  фигыль  нинди  җөмлә кисәге  булып  килә? 

27.Киләчәк  заман  сыйфат   фигыльнең   ничә  төре  бар?

28.Татар  телендә  сыйфат  фигыль, сыйфатланмышы  белән  килгәндә, кушымчалар кабул  итәме? 

29.Заман  белән  төрләнә торган  кайсы  фигыль  җөмләдә  аергыч, ә кайсы фигыль булып килә?

30.Кайсы  фигыль  килеш, тартым   белән   төрләнә?

31.Заман  белән  төрләнә  торган  кайсы  фигыль  зат-сан  белән  төрләнә?           

32.Хәл  фигыль  кайсы   сүз  төркеме  белән  охшаш?

33..Хәл  фигыль нинди   сүз  төркемен   ачыклап   килә?

34.Хәл    фигыльнең ничә  төре  бар?                                                                                                                                                                                                        

35.Барганчы, уйнаганчы,  эшләгәнче- хәл фигыльнең кайсы   төре?

36.IV төр  хәл  фигыльнең  кушымчаларын   санарга?

37.Хәл  фигыль     нинди   җөмлә  кисәге  булып  килә?

38.Хәл  фигыльнең  фигыль  белән   уртак  билгеләрен   санарга.

39.Хәл   фигыльнең   рәвеш     белән   уртак    билгеләрен   санарга.

40.Сыйфат  фигыль    кайчан   исемләшә?

41.Инфинитивка хас грамматик билгеләрне санарга.

42.Инфинитивның   кушымчаларын   санагыз.

43.Бару, язу, кайту сүзләре кайсы сүз төркеменә керәләр?   

44.Инфинитив  һәм  исем   фигыль   зат-сан   кушымчаларын  кабул  итәләрме?

45.Исем  фигыльгә хас грамматик билгеләрне әйтегез.

46.Исем    фигыль   һәм   инфинитив   рус  теленә  ничек   тәрҗемә  ителәләр?

47.Уйнатырга,  эшләргә,  сурәтләргә сүзләре фигыльнең  кайсы   төркемчәсенә  керәләр?

48.Татар  телендәге  фигыль    дәрәҗәләре  рус  телендәге   нинди  категориягә  туры  килә?

49.Затланышлы һәм затланышсыз фигыльләр арасында нинди аерма бар?

50.Фигыль юнәлешләрен санарга.

51.Ярдәмче фигыльләрне санарга.

52. Фигыльләрне ясалышы ягыннан әйтегез.

53. Фигыль ясый торган нинди кушымчалар беләсез?

54. Кушма фигыльләргә мисаллар китерегез.

55. Тезмә фигыльләргә мисаллар китерегез. 

56.Барлык фигыльләргә хас грамматик билгеләрне санагыз.

57.Фигыльдә нинди юнәлешләр бар?

58.Уртаклык юнәлешенең кушымчаларын әйтергә.

59.Кайтым юнәлешенең кушымчаларын әйтергә.

60.Фигыль нинди җөмлә кисәкләре булып килә?

Кушымта
5 нче дәрес
                                                     Фигыль
	   Хикәя ф.

Х.з. бара

Ү.з. барды,бар-ган

К.з. барачак , ба-рыр                   х
	Боерык ф.

Бар, кайт, куй, эшлә   х

	 Сыйфат ф.

Х.з.баручы, бара

торган

Ү.з.барган бала

К.з. барачак юл,

барасы юл, ба-рыр юл             0


	             барлык       

        Фигыль

          юклык

	Шарт ф

барса 
            х

	     Хәл ф.

   барып

   бара-бара

   баргач 

   барганчы 

                          0

	Исем ф.

бару

           0

	Инфинитив

   барырга

                   0



        Х- затланшлы                                                0-затланышсыз
                                                   Төзелеше
                                            1. Тамыр- мен, ал
                                                    2. Ясалма –уйла, картайма

                                                    3. Кушма- саубуллаш, буйсын
                                            4. Тезмә - һәлак булу, егыла язу

                                                                                                               Кушымта

                                                                                                                6 нчы дәрес

1. 1 номерлы  таблица өстендә эш.
2. Алмашлыкларның төркемчәләрен билгеләргә, 6 алмашлыкка морфлогик- синтаксик анализ ясарга.

                             Ш.Маннапов “Тугрылык”
    Юлыгыз төшеп безнең авылга килеп чыксагыз, атлы бер кешене очратмый калмассыз. Моңсу зур күзләре беләнме, саллы-салмак адымымы- кайсы ягы беләндер үзе дә эшчән атны хәтерләткәнрәк бу кеше- минем күршем, ат караучы Габделхак абый булыр. Ул ике куллап күрешкәндә дә йөгәнен ычкындырмас. Хәл-әхвәл сорашсаң, үзе турында түгел, атлар хакында әйтер:

  - Барысы да яхшы, наныем, тик менә атлар гына кими бара, атлар гына...

    Габделхак абыйның атларга булган яратуы күптәннән килә. Аның әтисе Габдулла абзый  да ат караучы иде. 

                                                                                                                                Кушымта

                                                                                                                                    6  нчы дәрес

	       Зат алмашлыгы

  Мин                 Без

  Син                  Сез

  Ул                     Алар  

	Күрсәтү алм.
Бу              Монысы
Шул          Мондый 

Әнә             Болай

         Теге        

	Билгеләү алм.

Һәр            һәммә

барча        һәрбер

бөтен     һәркайсы            

үз             һәркем

	   Алмашлык

	Тартым алм.
Зат               -ныкы

Күрсәтү   +
Сорау           -неке

	  Сорау алм.
Нинди?       Ничә?

Кайсы?       Нигә?     
Кайда?        Кем?

Кайчан?     Нәрсә?

	   Юклык алм
Һич           сорау

            +

бер              алм.

	Билгесезлек  алм.
Әллә + сорау алм.

Сорау алм. + дыр, дер, тыр, тер    




                                           Төзелеше

                           1.Тамыр алм.  – ул,шул, теге, мин...

                           2. Ясалма алм.    -  барча, тегеләй, кемдер...
                           3. Кушма алм.    -   һичкайчан, кайбер, беркем...

                           4. Парлы алм.     -   андый-мондый, тегеләй-болай, ул-бу... 

                           5. Тезмә алм.      -   теләсә нинди, кем дә булса, әллә кем...

  Кушымта  

                                                                                                       6 нчы дәрес

                              Грамматик КВН

Зал  туган тел  турындагы   плакатлар   белән бизәлә. Мәсәлән:

   “Без-татарлар , телебез – татар теле, мөстәкыйль һәм  камил тел ул “.

                                                                                           (К.Насыйри )

    “Русча  белү  кирәк , үз телеңне белү тиеш “.  (Г.Ибраһимов)

                                  Кичәнең  барышы

     Магнитофон   язмасында “Туган  тел” җыры  яңгырый.

 Кичә ике команданың да  чыгып  тезелүе һәм  бер-берсен  сәламләве белән башлана.

     Алып  баручы.  Кадерле дуслар!  Без бүген “Грамматика  бәйрәменә“ җыелдык .  Ике  команда  көч сынаша.  КВНның  нәрсә икәнен  сез  беләсез инде.  КВНга  бары тик  зирәкләр, тапкырлар,  эшкә оста, сүзгә  кыска  булган  укучылар гына җыела . Сезнең алда  шундый  ике  команда. Сезгә уңышлар телибез. Сизгер һәм  кыю булыгыз. Белемезгә  таянып  эш итегез!

   Ике  командада  да бергә:

       Туган  җирең  Идел  буе,

       Һәр телнең  бар туган  иле .

       Туган  җирең   кебек  назлы 

       Җырдай  моңлы татар теле.

  Алып  баручы.  Хәзер  өстәлдәге  карточкалардан  2 укучы  үз  командасының  исемен  җыя.  Алдан  җыйган  укучының  командасына  3 очко  языла .    Командаларның  исемнәре : Идел  һәм  Чулман

   Алып баручы.   Хәзер,  дуслар,көч  сынашыйк,

                               Батырлар  мәйданга  чыксын                    .

                               Һәр  укучы  тел  байлыгын,

                               Акылын   һәм  тапкырлыгын,

                               Игътибарын, зирәклеген,

                               Эшкә  җигәргә  тырышсын.

Хәзер өй  эшен  тикшерәбез.  Командалар  өйдә туган  тел  турында  шигырь ятларга  тиеш  иде . Шигырьләр  тыңлау.  Бер  укучы  Н.Нәҗминең   “Татар теле”, икенче  укучы  Э.Мөэминованың  “Туган  телем” шигырен  сөйли.

Жюри  бәя  бирә .

    Алып  баручы. Һәр  командадан   берәр кешене  чакырабыз .Алар 15 минут эчендә  хикәя  язарга  тиешләр .( Темалар: “Минем  истәлекле көнем”, “Иске башмак нәрсә сөйли, “Мин  яраткан герой”һ.б.)

     -Теләктәшләр  арасында җыр  бәйгесе  үткәрү.

     Алып  баручы. Хәзер табышмаклар  чишәбез.  Кайсы  команда  тизрәк чишәр  икән 

     1.Ак  аланда  кара  малай ,

        Кызу йөреп  эз  ясый;

        Эз  ясамый, сүз  ясый.

   2. Кара  кыр  буйлап  ак  куян  чаба,

     Аның артыннан   ап- ак эз  кала.

   3. Нәрсә йөгерә аяксыз?

       Нәрсә оча канатсыз?

       Нәрсә  үсә  тамырсыз?

   4.”Алма !”- дисәң  дә алалар,

       Ни була  ул, балалар?

   5. Үзе кечкенә  генә.

        Кигән туны инәле,

        Бу  кем  була? Кайда  яши?

        Берәрегез  беләме?

   6.Беркайчан да  сөйләшми  ул,

      Ләкин  һәркем  аңлый  телен,

      Олы дими,  кече  дими ,

      Өйрәтә ул  безгә белем.

Жюри  бәя бирә.

      Алып баручы. Хөрмәтле командалар, мин  сезгә  мәкальләрнең  яртысын  әйтәм, ә сез  икенче  яртысын  дәвам  итәрсез.

    Мәкальләр: 1. Начарны  күрмәгән  кеше  яхшының  кадерен  белми. 

2. Киемнең – яңасы, дусның   искесе  яхшы.

3.Һөнәрле  үлмәс,  һөнәрсез  көн   күрмәс.

4.Җылы  сөяк  сындырмый, суык  җанны  тындырмый .

5.Дуслык  ашаганда   беленми, эшләгәндә  беленә.

6.Бауның -озыны, сүзнең  кыскасы  яхшы.

7.Дусны  югалту  ансат, табуы  кыен.

8. Дөнья- йозак, ачкычы  аның  белем.
Жюри  бәя  бирә.

     Алып  баручы.  Хәзер  ике  команда  да  карточкалар  өстендә эшлиләр.

     Карточкаларның   биремнәре:

     1.Ил  тамыры  кергән  кеше   исемнәрен  язарга.

     2.Гөл  тамыры кергән  кеше  исемнәрен   язарга.

     3.  5 кушма  сүз  язарга.

     4.  5 парлы  сүз  язарга .

     5.  Билгеләү алмашлыкларына  характеристика  бирергә.

     6   Билгесезлек алмашлыкларына   характеристика   бирергә.

     7.  Исем  сүз  төркеменә  характеристика  бирергә .

     8.  Сыйфат  сүз төркеменә  характеристика  бирегә.
Жюри  бәя   бирә.

     Алып  баручы. Хәзер  уртага   капитаннарны  чакырабыз.  Аларның  да зирәклеген  күрик.  Капитаннарның  бер-берсенә  биргән  сорауларын  тыңлыйк.

     “Идел “ капитаны

    1. Мин  белән син  арасында  нәрсә  бар ? (Белән  сүзе )

    2.Җөмлә  беткәч  нишлиләр? (Пауза  ясыйлар )

    3. Бу алмашлыгын килешләр белән төрләндерергә.

    4. Омонимнарга җөмләләр уйлап әйтергә. (Бөтен- билгеләү алм.)- бөтен (исем,сыйфат)

    “Чулман “ капитаны.

   1. Омонимнарга җөмләләр уйлап әйтергә. (Барлык (билгеләү алм.)- бар- лык ( исем)

   2. Кайсы алмашлык төркемчәләре сорау алмашлыкларыннан ясала?

   3. Без  нинди  айны  ашыйбыз?  (Май)

   4.Ул алмашлыгын зат-сан белән төрләндерергә.

      Сүз  жюри   рәисенә  бирелә. Нәтиҗә  ясала,  бүләкләр  тапшырыла.
                                                                                                               Кушымта

                                                                                                                                  7 нче дәрес

                              “Ни өчен шулай?”

1. Бирелгән рәвешләр нинди уртаклык буенча төркемләнгәннәр?

Җәяү            кышын           сирәк               югары

тиз               җәен                күп                  түбән

кинәт           иртән              аз-маз              ерак 

шәп              былтыр          тәмам               ары

күп                 татарча                   бераз                      сирәк-мирәк

иртә                җәен                       бүген                      берән-сәрән

кичә               таудай                     берьюлы                алмаш-тилмәш
озак                чиләкләп                бервакыт                әрле-бирле

хәзер              икеләтә                   яланаяк                   әледән-әле

бая                  әйткәнчә                 беравык                 күзгә- күз

әкрен              уйлагандай             быел                       бермә-бер

2. Рәвешләр кертеп 10 җөмлә төзергә, 6 рәвешкә морфологик- синтаксик анализ ясарга.

3. Аваз ияртемнәреннән, кушымчалар ялгап, фигыльләр ясарга. 

           Гөрс-гөрс, шалтыр-шалтыр, җем-җем, ялтыр- йолтыр, гөр-гөр, кетер-кетер, сулык-сулык, шак-шак, пыш-пыш, кыштыр-кыштыр, чың-чың, җилфер-җилфер, тыпыр-тыпыр, дөбер-дөбер, шыгыр-шыгыр, зыр-зыр.
4. Укучылардан тест сораулары төзетү.

                                                                                                               Кушымта

                                                                                                                                  7 нче дәрес

	    Саф

Ничек? Ни рә-вешле?
Кинәт, җәяү, салмак, яланаяк
	
	  Күләм-чама

Күпме? ничаклы?
Байтак, аз, күп, бераз, шактый, байтак, озак
	
	  Охшату-ча-       гыштыру

Ничек? Ни төсле? олыларча,кояштай ишетелгәнчә  

	

	

	   Рәвеш төркемчәләре



	       Вакыт

    Кайчан?
Төнлә, былтыр, бая, элек-элек-тән, җәен, соңын-нан, бүген

	         Урын

Кая? Кайда? Кай-дан?
Ары, еракка, кирегә, түбән, югары

	Сәбәп-максат

Ник? Нигә?
Тиктомалдан, юри, юкка,бушка




                                                                 Төзелеше:
                                   Тамыр рәв.: хәзер,озак, әкрен, иртә
                              Ясалма  рәв.: уйлагандай, таудай, әйткәнчә, җәен

                                  Кушма рәв.: бераз, бервакыт, яңабаштан, беравык
                                   Парлы рәв.: сирәк-мирәк, кулга-кул, әрле-бирле
 Кушымта
                                                                                                                                    8нче дәрес

	Мөстәкыйль сүз   төркемнәре

	   Сыйфат

	            Исем

	       Сан


                         Мөстәкыйль сүз төркемнәре  



	  Рәвеш

	 Фигыль

	Алмашлык

	Аваз ияр-темнәре


      Кушымта

                                                                                                                             8 нче дәрес
              Компьютерда тест сорауларына җавап бирү

                           ( үрнәк тест сораулары)
1. Ясалышы буенча исемнәр...

        а) тамыр, кушма, парлы;

        б) тамыр, ясалма, тезмә,

         в) тамыр, ясалма, кушма, парлы, тезмә, кыскартылма.

2.”Аучылар” сүзенең грамматик мәгънәсен билгеләргә

        а) исем, күплек санда, баш килештә, уртаклык исем;

        б) җәнлек аулаучы кешеләрне атый;

        в) ия булып килеп, эш башкаручыны белдерә.

3. Тамыр сүз...

         а) ике яки берничә сүз кушылып ясала;

         б) бер тамырдан гына тора;

         в) ике яки берничә сүз тезелеп ясала. 

 4. Шарт фигыль...

          а) – да, -дә;

           б) – са, - сә;

           в) – ып, -еп, -п кушымчалары ялганып ясала.

5. Мөстәкыйль сүз төркемнәре ничәү?

          а) 5;

          б) 7;

          в) 8.

6. – Ыш, -еш, -ш кушымчалары ялганып, фигыльнең нинди юнәлеше ясала?

         а) йөкләтү;

         б) уртаклык;

         в) кайтым.

7. Килеш кушымчаларының функцияләре...

         а) сүзнең лексик мәгънәсен үзгәртә;

         б) сүзгә модальлек төсмере бирә;

         в) сүзләрне бәйләү өчен.

8. Бу сүзләр нинди парлар? Иртә-кич, шатлык –кайгы, салкынлык- җылылык

        а) синонимнар;

        б) антонимнар; 

        в) омонимнар.

9. Сыйфат дәрәҗәләре...

        а) 6;

        б) 4;

        в) 5.

10. Сыйфат хәбәр булып килгәндә, аның сыйфатланмышы буламы?

           а) әйе;

           б) юк.

11. Бу сыйфатлар ничек атала?  Сай-тирән, киң-тар, эре-вак, биек- тәбәнәк.

          а) фразеологизмнар;

          б) антонимнар;

          в) синонимнар.

12. Сыйфатларның исемләшүе дип атала...

         а) килеш белән төрләнүе; 

         б) сыйфатланмыштан башка куллануы;

         в) җөмләдә ия булып килүе.

13. Тәртип санының кушымчасы...

         а) –ар, -әр,-шар,-шәр;

         б) –ынчы,-енче;

         в) кушымчасы юк.

14. Ия булып килгәндә җыю саны нишли?

         а) хәбәр була;

         б) исемләшә.

15. Тезмә сан составындагы кушма сан ничек языла? 

         а) аерым языла;

         б) Үз кагыйдәсе буенча кушылып языла.

16 Түбәндәге тезмәләрнең кайсылары тел-стиль ягыннан ялгыш язылган.

         а) биш-алты балыкчылар;

         б) биш-алты балыкчы;
         в) унбиш укучылар.

17.Алмашлык төркемчәләре ничә?

        а) 6;

        б) 7;

        в) 10.  

18.Сорау алмашлыкларына һич һәм бер сүзләрен ялгау юлы белән нинди алмашлыклар ясала?

         а) зат;

         б) юклык;

         в) билгеләү алмашлыклары. 

19. Әллә кем, әллә ничә, кайдадыр, ничектер алмашлыкларының төркемчәсен  күрсәтегез.

        а) билгеләү;

        б) тартым;

        в) билгесезлек алмашлыклары.

20.Затланышсыз фигыльләр ничә?

        а) 3;

        б) 4;

        в) 6.

21.Барлык фигыль төркемчәләренә хас...

         а) заман;

         б) барлык-юклык;

         в) зат-сан.

22.Боерык фигыль нинди җөмлә кисәге була?

         а) ия;

         б) хәбәр;

         в) аергыч.

23.Фигыльләрнең кайсысы заман белән төрләнми?

         а) хикәя ф.;

         б) хәл ф.;

         в) сыйфат ф.

24.Билгеле үткән заман хикәя фигыльнең кушымчалары...

         а) –ган,-гән, -кан,-кән;

         б) –ды, -де, -ты,-те;

         в) –а,-ә.

25.Юклык формасы –мас,-мәс кушымчалары ялганып ясала...

        а) билгесез үткән заман;

        б) билгесез киләчәк заман;

        в) хикәя  фигыль.

26.Шарт фигыльгә -да,-дә,-та,-тә кисәкчәләре өстәлеп, нинди фигыль ясала?

       а) хәл ф.;

       б) кире шарт ф.;

       в) исем ф.

27.Исем кебек исем фигыль нәрсә белән төрләнә?

       а) барлык-юклык;

       б) зат-сан;

       в)  килеш, тартым, сан.

28.Юклык формасы –маска,-мәскә кушымчалары ярдәмендә ясала?

       а) шарт ф.;

       б) инфинитив;

       в) хәл ф.

29.Бу рәвешләр күпме? ничаклы? никадәр? сорауларына җавап бирә?

       а) саф рәвешләр;

       б) күләм- чама рәвешләре;

       в) вакыт рәвешләре.

30.Аваз ияртемнәре...

       а) тавыш белдерә;

       б) хис, тойгы белдерә;

       в) теләк, ихтыяр белдерә;

       г) образ белдерә.
Кушымта
9 нчы дәрес
                               “Тамчы- шоу” уены
      а). Кем тизрәк? ( теоретик белемнәрне тикшерү)

1. Рәвеш сыйфаттан нәрсә белән аерыла?

2. Рәвеш нинди төркемчәләргә бүленә?

3. Рәвешләр ясалышлары буенча нинди төрләргә бүленә?

4. Быел, бүген, аннары, тиздән, күптән- төркемчәләрен әйтегез?

5. Затланышлы фигыльләрне санагыз.

6. Кайсы фигыльтөркемчәсе фигыльнең тамыр яки ясалма нигезенә туры килә?

7. Хәл фигыльнең 3 нче төре.

8. Кайсы фигыльләр заман формасын ала?
9. Исемнәргә морфологик- синтаксик анализ ясау тәртибен санагыз.

10. Сүзләрнең антонимнарын табыгыз: кайта -..., бөгелә-..., яна-... .
11. Ярдәмче фигыльләрне санагыз.

12. Исем фигыльдә табыла торган исем һәм фигыль билгеләрен әйтегез.

13. Исем фигыль нинди очракта исемгә әйләнә?
14. Киләчәк заман сыйфат фигыльнең ничә төре бар?

15. Түбәндәге сүзләрне кертеп, җөмләләр төзегез: ал (сыйф) – ал (ф.); җиң (ф.)    җиң (ис.)

16. Юклык алмашлыклары ничек ясала?

17. Күрсәтү алмашлыклары кайчан килеш белән төрләнә?
18. Саналмыш белән килгәндә сан төрләнәме?

19. Сыйфатланмыш  дип  нәрсәгә әйтелә?

20. Килеш кушымчалары ни өчен хезмәт итә?

б). Мәкальләрне дәвам итегез

1. Хезмәт кешесе -              хөрмәт кешесе     
2. Эш сөйгәнне                    ил сөя.

3. Оста кулда                       һөнәр бар.

4. Надан белән сукыр         икесе бер
5. Укыдым димә-                белдем диген.

6. Тел күрке -                       сүз.

7. Әйт дусыңны-                 әйтермен кем икәнлегеңне. 

8. Дус артыңда мактар,      дошман алдыңда мактар

9. Әткәй – шикәр, әнкәй-    бал.

10. Бердә түгел,                   илдә көч.     

                                                                                                          Кушымта

                                                                                                                           9 нчы дәрес
в). Хатын кыз исеме кергән 10 җыр исемен атагыз.

г). Саннар кергән 10 табышмак әйттерү:

1. Бер атасы, бер анасы, ничә йөз мең баласы.

2. Өч йөз алтмыш биш бала каз,

    Илле ике ана каз,

    Унике аккош, бер торна,

    Белсәң, күп уйлап торма!

3. Бер атасы, бер анасы, ничә йөз мең баласы.

4. Бер көтүче меңәрләгән сарык көтә.

5. Утыра бер ак чүлмәк,

    Өстенә кигән йөз күлмәк.
6. Ике мөгезе, алты аягы,

    Берсенең дә юк тоягы.

7. Кечкенә генә бер чокыр,

    Бер чокырда мең чокыр.

8. Ике боҗра, ике аяк,

    Уртасында бер таяк

9.  Биш олан, биш чолан,

     Һәр чоланда бер олан.

10.Ике агай тездән,

     Калышмыйлар бездән.

д). Антоним исемнәргә нигезләнгән әсәр исемнәрен атагыз.

е). Файдаланмагансыз сүзеннән сүзләр аерып чыгарырга, төркемчәләрен әйтергә.

